
ЛъапIэныгъэхэмрэ 
хъугъуэфIыгъуэхэмрэ 

я лъабжьэу«Махуэку»
4-нэ нап.3-нэ нап.2-нэ нап.

НэхъыжьыфIым и 
IуэхущIафэхэр яIэт

Щхьэгъэпсо 
Сэфарбий и 
лъагапIэщIэ

2-нэ нап.

КъэфакIуэхэм я зэхьэзэхуэ

4-нэ нап.

УнэтIыныгъэщIэхэр къоунэху

КъБР-м и зэфIэкIхэр
ВДНХ-м щигъэлъэгъуэнущ

Къуршхэр зи плъапIэ

Юристхэм я зэхыхьэшхуэ Ди къуэш республикэхэм

Ди республикэм и къалащхьэм КъБР-м 
и Iэтащхьэ КIуэкIуэ Казбек щригъэ кIуэ-
кIащ ЩIэныгъэ нэхъыщхьэ егъэгъуэ ты-
нымрэ щIэныгъэмкIэ и советым хэтхэм я 
зэIущIэ. Абы кърихьэлIащ КъБР-м и Пра-
вительствэм и УнафэщI Мусуков Алий,   
КъБР-м и Парламентым и депутатхэр, 
 министрхэр, еджапIэ нэхъыщхьэхэм, щIэ-
ныгъэ-къэхутакIуэ институтхэм, промыш-
леннэ, мэ къу мэш IэнатIэхэм я унафэщIхэр, 
жыла гъуэ зэгухьэныгъэхэм я лIыкIуэхэр. 

ЗЭIУЩIЭМ щытепсэлъыхьащ Къэбэрдей-
Балъкъэр къэрал университетым «Приори-
тет-2030» стратегие зыужьыныгъэмкIэ про-
граммэм къыщыгъэлъэгъуахэр зэригъэза-
щIэм. Апхуэдэу къыщаIэтащ ди республи-
кэм 2040 гъэ пщIондэ щIэныгъэ-технологие, 
инновацэ я лъэныкъуэкIэ игъуэтыпхъэ зыу-
жьыныгъэм и проектым епха лэжьыгъэхэми. 

А IуэхугъуэхэмкIэ къызэхуэсахэм я пащхьэ 
къыщыпсэлъащ Бэрбэч ХьэтIутIэ и цIэр 
зезыхьэ КъБКъУ-м и ректорым и къалэнхэр 
зыгъэзащIэ Алътуд Юрэ. Абы зэрыжиIам-
кIэ, «Приоритет-2030» проектым къриубы-
дэу мы гъэм Iуэхугъуэ зыбжанэ зэфIа-
гъэкIащ. Апхуэдэхэщ, къапщтэмэ, полимер 
аддитивнэ технологием ехьэлIахэр: щIэны-
гъэлI ныбжьыщIэхэр зи лэжьыгъэм жы-
джэру хэт инжинирингцентр къызэIуахащ, 
ерыскъыпхъэщIэхэмрэ хьэпшыпыщIэхэмрэ 
къагъэщIащ, ди къэралым щыяпэу къы-
зэрагъэпэщащ 3D лэжьэкIэ Iэмалым тещIы-
хьа полимерхэмрэ композитхэмрэ щащI 
гъэунэхупIэ IэнатIэ. 

КъинэмыщIауэ, узыншагъэр хъумэным 
епха IэнатIэм зыщаужь Iуэху бгъэды хьэ кIэ-
щIэхэм - Къалэ клиникэ сымаджэщ №1-м 

коронавирус уз зэрыцIалэ лIэужьы гъуэщIэр 
къызэузахэм методикэщIэм тету щоIэзэ. 
Апхуэдэу зеужь ИТ IэнатIэми: «Бжыгъэр зи 
лъабжьэ кафедрэ» проектым ипкъ иткIэ 
студент 700-м а унэтIыныгъэмкIэ щIэныгъэ-
щIэ хэр пщIэншэу зрагъэгъуэт. Зэрыщыту 
къап щтэмэ, ехъулIэныгъэфIхэр зыIэрагъэ-
хьащ пкъыгъуэщIэхэр  щIынымкIэ, щIыуэп-
сыр хъумэнымкIэ, медицинэмрэ генетикэм-
кIэ, нэгъуэщI унэтIыныгъэхэмкIи. 

Зэманым ипэ иту зыужьыным хуэгъэпса 
стратегием и къалэнщ иджырей щIына-
лъэпсо инновацэ IэнатIэ къызэгъэпэщыныр. 
АбыкIэ Iэмал хъарзынэхэр щыщыIэщ рес-
публикэм – ковидым епхауэ щыта, иджырей 
зэманым ехьэлIа дэкъузэныгъэхэм емы-
лъытауэ, щIыналъэ экономикэр къызэтемы-
щахэу къызэтенащ. Иджы адэкIи зегъэ-
жьыпхъэщ инновацэ Iуэху зехьэкIэщIэхэм, 
абы епха псори ягъэтэрэзу. Щапхъэу бгъэ-
лъагъуэ хъунухэм ящыщщ «ДыгъафIэ къа-
лэмрэ» «Антарес»-мрэ. 

Мыхьэнэшхуэ яIэщ зэфIэкIышхуэ, зэчий 
зыбгъэдэлъ IэщIагъэлIхэр лэжьыгъэм те-
гъэгушхуэным, зи гугъу тщIы унэтIыныгъэр 
абыхэмкIэ къызэгъэпэщыным. Инновацэ 
проект куэд мы зэманым щагъэзащIэ 
мэкъу мэш IэнатIэм, туризмэм, робототехни-
кэм, биомедицинэ технологием, нэ гъуэщI  
унэ тIыныгъэхэми. А псоми къа кIэлъыкIуэн 
хуейщ  инновацэ экономикэ щIы налъэм 
иIэныр. Абы щыгъуэщ республикэм къы пэ-
щылъ социально-экономикэ Iуэхугъуэхэр 
нэ хъыфIу икIи нэхъ псынщIэу зэфIэха щы-
хъунур.

КъБР-м и Iэтащхьэмрэ
Прави тельствэмрэ я пресс-IуэхущIапIэ. 

КъБР-м и Парламентым жэпуэ-
гъуэм и 17-м къыщызэIуахащ Нал-
шык къалэм махуиплIкIэ щекIуэкIы-
ну II Кавказ Ищхъэрэ юридическэ 
зэхы хьэр. Ар траухуащ УФ-м и Пре-
зидентым 2022 гъэм мэкъуауэгъуэм 
и 27-м къыдигъэкIа «ЕгъэджакIуэм-
рэ  унэтIакIуэмрэ я илъэсыр 2023 
гъэм егъэкIуэкIыным теухуауэ» 
Унафэм къыщыгъэлъэгъуахэр зэра-
гъэзащIэм.

ЗЭIУЩIЭР къыщызэIуахым, Уры-
сейм и Юристхэм я зэгухьэныгъэм и 
аппаратым и унафэщI Спиридоновэ 
Еленэ къеджащ Урысейм и Юристхэм 
я зэгухьэныгъэм и тхьэмадэ Степа-
шин Сергей къигъэхьа тхыгъэм. «Ди 
зэгухьэныгъэм Къэбэрдей-Балъкъэ-
рым щиIэ къудамэр къэралым щы-
нэхъыфI дыдэхэм икIи нэхъ жыджэр-
хэм ящыщщ. 2023 гъэм абы текIуэны-
гъэр къыщихьащ проект нэхъыфIхэм-
кIэ едгъэкIуэкIа зэ хь эзэхуэм. Ди 
гуапэщ республикэм и юристхэм я 
зэфIэкIым хагъэ хъуэнымкIэ сэбэп 
фыхъуу адэкIи фылэжьэну», - итт тхы-
гъэм. 

Къэпсэлъам къыхигъэщащ Уры-
сейм и Юристхэм я зэгухьэныгъэм гу-
лъытэ ин зэрыхуищIыр цIыхухэм щIэ-
гъэкъуэн яхуэхъуным. «Дэ дыху щIокъу 
юридическэ дэIэпыкъуныгъэр пщIэн-
шэу цIыхухэм яхуэщIэныр къызэ-
гъэпэщынми, Украинэм щекIуэкI дзэ 
Iуэхум хэтхэмрэ абыхэм я унагъуэ-
хэмрэ щIэгъэкъуэн дазэрыхуэхъунми, 
нэгъуэщIхэми, - жиIащ хьэщIэм. - 
Апхуэдэуи мыхьэнэшхуэ зэттхэм 
ящыщщ щIалэгъуалэм дадэ лэ жьэ-
ныр. Абы и лъэныкъуэкIэ щIыналъэ 
къэс ди зэгухьэныгъэм щиIэ юрист 
ныбжьыщIэхэр зыхэт советхэм я къа-
лэныр жэ уаплыныгъэ яхэ лъу, Iуэхум 
хащIыкIыу мы IэщIагъэм щIалэгъуа-
лэр хагъэ гъуэзэнырщ. Лъэ ныкъуэ 
куэдкIэ ди Iуэхур къызыдогъэпэщри, 
ди гуапэщ адэкIи фи щIыналъэм 
дыдэлэжьэну, фи жэрдэмхэр вдэтIы-
гъыну».

КъБР-м и Парламентым и УнафэщI 
Егоровэ Татьянэ псом япэу къыхигъэ-
щащ Москва къикIа хьэщIэхэр 

Налшык и аэропортым къыщрагъэб-
лэгъэжащ дуней псом щыцIэрыIуэ 
альпинист нэхъ лъэщхэм хабжэ хъуа 
адыгэ пщащэ Пекъу Алинэ. Дызэрыт 
илъэсым и мазихым къриубыдэу абы 
хузэ фIэ кIащ дунейм щынэхъ лъагэ 
дыдэ къурш 14-м ящыщу 11-м я щыгум 
ихьэн.

ПЕКЪУ Алинэ къезыгъэблэгъэжахэм 
яхэтащ Къэбэрдей-Балъкъэрым и Парла-
ментым и УнафэщIым и къуэдзэ, Олимп 
джэгухэм я чемпион Къардэн Мурат, 
 КъБР-м спортымкIэ и министр Хьэсанэ 
Ислъам, КъБР-м АльпинизмэмкIэ и фе-
дерацэм и тхьэмадэ Ольмезов Абдул-
Хьэ лим, адыгэ бзылъхугъэхэм ящыщу 
япэу Эверест дэкIа Мэз Каринэ сымэ, рес-
публикэм и Парламентым, министерст-
вэхэм я лIыкIуэхэр, Шэджэм район адми-
нистрацэм щылажьэхэр, спортым ди-
хьэххэр, Алинэ и Iыхьлы-благъэхэр, ныб-
жьэгъухэр. 

«Алинэ, уэри, уи анэми, уи гъэсакIуэхэ-
ми фIыщIэ ин фхудощI альпинизмэм и 
щыгум Къэбэрдей-Балъкъэрым иджыри 
и зы дыщэ вагъуэ къызэрыщывгъэблам 
папщIэ», - жиIащ Къардэн Мурат, хъы-
джэбзым зыхуигъазэкIэрэ. 

Езы Алини псалъэ гуапэхэр яжриIащ 
аэропортым ар къезыгъэблэгъэжыну 
кIуах эм. «Фэ сызэрывгъэгушхуэм, фы-
къызэрыздэщIыр зэрызыхэсщIэм си лъэр 
нэхъри жан ящI, къару лей къысхалъхьэ 
икIи щытыкIэ къызэрымыкIуэ куэдым сы-
кърашащ, гугъуехьхэр сщагъэпсын-
щIащ», - къыхигъэщащ абы. 

Налшык аэропортым деж гуфIэгъуэ 
зэIущIэр щызэфIэкIа нэужь Пекъу Алинэ 
щагъэлъэпIащ Шэджэм къалэм Щэнхаб-
зэмкIэ и унэм. Я къуажэгъу цIэрыIуэм и гу-
фIэгъуэр даIэтыну къыпэплъэу абдежым 
щызэхуэсахэр пэшым щIэхуэртэкъым. Iэ-

гуауэрэ уэрэдкIэ гъэнщIауэ екIуэкIащ а 
пшыхьыр, къызэхуэсахэм я гукъыдэжыр 
республикэм и артист цIэрыIуэхэм нэхъри 
къыхуаIэту.

Спортым щиIэ ехъулIэныгъэхэм, Къэ-
бэр дей-Балъкъэрым, Шэджэм куейм я 
щIыхьыр лъагэу дунейпсо утыкум зэры-
щиIэтам папщIэ Шэджэм щIыпIэ админи-
страцэм и унафэщI Борсэ Юрэ Пекъу 
Алинэ иритащ фэтэр тыгъэ зэрыхуащIам 
щыхьэт техъуэ сертификатрэ ахъшэ сау-
гъэтрэ. Алинэ щхьэхуэу пщIэ хуащIащ ар 
къыщалъхуа Шэджэм ЕтIуанэ  къуажэм 
щыщ лIыкIуэхэми.

Фигу къэдгъэкIыжынщи, 2023 гъэм 
мэлыжьыхьым и 16-м Алинэ дэкIащ Анна-
пурнэ къуршым, абы и лъагагъыр метр 
8091-рэ мэхъу. ИужькIэ абы къыкIэлъы-
кIуащ дуней псом щынэхъ лъагэ дыдэ 
Эверестыр – метр 8848-рэ. Ар къыщы-
хъуар накъыгъэм и 18-рщ, а махуэ дыдэм 
Алинэ къищтащ Лхоцзе бгыр – метр 8516-
рэ. АдэкIэ щыIащ Макалу – метр 8611-рэ, 
Гашербрум 1 – метр 8080-рэ, Манаслу – 
метр 8163-рэ, Дхаулагири – метр 8167-рэ 
 къуршхэр. Жэпуэгъуэм, иужьрейуэ, ар 
дэкIащ метр 8188-рэ зи лъагагъ Чо-Ойю 
бгым.

Апхуэдиз къару, жыпIэнурамэ, хахуа-
гъэ, хъыджэбз IэмащIэлъэмащIэ цIыкIум 
къыздрихыр умыгъэщIэгъуэн плъэкIыр-
къым, ауэ Алинэ и хьэлым хэлъщ мурад 
ищIам теIэбэныр, абы папщIи и къарурэ 
зэфIэкIрэ еблэжыркъым. Мыдрейуэ, 
 къурш 14-м щыщу здынэмысауэ къэна 
щыми я щыгум дэкIынут ар мы гъэм, аль-
пинистхэр бгым дэкIыну хуит щащI пIа-
лъэр (я шынагъуэншагъэм теухуауэ) и 
кIэм нэмысауэ щытамэ. Ауэ шэч къытет-
хьэркъым Алинэ ари зэрызригъэхъулIэ-
нум. Тхьэм къыхузэпищэ!

ХЬЭЩЫКЪУЕЙ Олег.

 «Къэбэрдей-Балъкъэр Республикэм физическэ 
щэнхабзэмрэ спортымкIэ щIыхь зиIэ и лэжьакIуэ»                 

цIэ лъапIэр фIэщыным и IуэхукIэ
Къэбэрдей-Балъкъэр Республикэм и 

Iэтащхьэм и Указ
Физическэ щэнхабзэмрэ спортымрэ заужьыным 

хэлъхьэныгъэшхуэ зэрыхуащIамрэ яIэ ехъулIэныгъэхэмрэ 
къыхэкIыу «Къэбэрдей-Балъкъэр Республикэм физическэ 
щэнхабзэмрэ спортымкIэ щIыхь зиIэ и лэжьакIуэ» цIэ лъа-
пIэр яфIэщын 

Мусукаев Исмэхьил Тимур и къуэм
Пекъу Алинэ Юрэ и пхъум. 

  Къэбэрдей-Балъкъэр Республикэм и
  Iэтащхьэ                              КIУЭКIУЭ Казбек
Налшык къалэ
2023 гъэм жэпуэгъуэм и 16-м
№102-УГ

Санкт-Петербург зыщаплъыхь
 
АДЫГЕЙ. Республикэм и школа кIуэхэу 

дунейпсо, урысейпсо, апхуэдэуи щIы-
налъэхэм щекIуэкIа зэхьэзэхуэхэм, 
фестивалхэмрэ олимпиадэхэмрэ щы-
текIуахэр зыплъыхьакIуэ ежьащ, «Си 
Урысей - Пётр и къалэ» щэнхабзэ про-
граммэм хыхьэу. Абы къызэщIеубыдэ 
Мейкъуапэ къалэм, Мейкъуапэ, Куэш-
хьэблэ, Джаджэ, Щоджэн, Тэхътэмы-
къуей районхэм щыщ ныбжьыщIэ 36-
рэ. 

Адыгэ Республикэм ЩэнхабзэмкIэ и 
министерствэм и пресс-IуэхущIапIэм 
къызэритамкIэ, мы махуэхэм абыхэм зы-
щаплъыхьынущ Санкт-Петербург и 
тхыдэм епха щIыпIэ нэхъ дахэхэм. 

Илъэс 200-р ягъэлъапIэ

КЪЭРЭШЕЙ-ШЭРДЖЭС. Темрезов 
Ра шид ВакIуэ-Жылэ къуажэм ехъуэ-
хъуащ ар къы зэрызэрагъэпэщрэ илъэс 
200 зэрырикъумкIэ. Жылэр щыIэщ рес-
публикэм и щIыпIэ нэхъ дахэм, езым и 
тхыди иIэжщ. Абы щыпсэухэр лэжьа-
кIуэш хуэщ, ныбжьэгъугъэ, хьэщIагъэ 
зы хэлъхэщ, я хабзэм пщIэ хуэзыщI-              
хэщ. 

- ВакIуэ-Жылэм и юбилей илъэс 200-р 
дгъэлъапIэкIэрэ, дигу къыдогъэкIыж абы 
къикIуа гъуэгуанэр, жылэр ефIэкIуэным 
хуэлэжьахэр, я текIуэныгъэхэмрэ 
 ехъу лIэныгъэхэмкIэ и пщIэр зыIэтахэр. 
Иджырей щIэблэр, нэхъыжьхэм щапхъэ 
трахыу, я лъахэр ефIэкIуэным толажьэ. 
Къыхэгъэщыпхъэщ а махуэр щыдгъэ-
лъапIэм ирихьэлIэу спорт лIэужьыгъуэ 
зыбжанэм зыщыхуагъасэ утыку къызэры-
зэ Iуа хар. Ар мыбы щыпсэухэм, псом хуэ-
мыдэу къахудэхуэ зэманыр жыджэру икIи 

Урысей Федерацэм и Президентым и жэрдэмкIэ 2023 
гъэм щэкIуэгъуэм и 4-м щегъэжьауэ 2024 гъэм мэ-
лыжьыхьым и 12 пщIондэ ВДНХ-м щекIуэкIынущ «Уры-
сей» дунейпсо гъэлъэгъуэныгъэ-зэхуэсыр. Абы утыку 
къыщрахьэнущ УФ-м и экономикэм и IэнатIэ зэхуэ-
мыдэхэм я зэфIэкIхэмрэ ехъулIэныгъэхэмрэ. Гъэлъэ-
гъуэныгъэ-зэхуэсым хэтынущ къэралым и щIыналъэ 
 89-р, федеральнэ министерствэхэр, корпорациехэр, 
жылагъуэ зэгухьэныгъэхэр. 

КЪЭБЭРДЕЙ-Балъкъэрым и стендыр теухуауэ щытынущ 
республикэм и IэнатIэ зэхуэмыдэхэм социально-экономикэ 
и лъэныкъуэкIэ яIэ зыужьыныгъэхэм. Компьютер техноло-
гиещIэхэр къагъэсэбэпкIэрэ ягъэлъэгъуэнущ щIыналъэм и 
туризмэмкIэ, мэкъумэшымкIэ и зэфIэкIхэр, щэнхабзэ 
щIэинхэр, инновационнэ-егъэджэныгъэ комплексыр, ту-
ристхэр зэIэпызышэ Налшык къалэр. Апхуэдэуи хьэщIэхэм 
я пащхьэ иралъхьэнущ республикэм и IуэхущIапIэхэм я 
продукцэ зэмылIэужьыгъуэхэр. 

«Къэбэрдей-Балъкъэрым зыщыдоплъыхь» 3D экскурсие-
хэр, лъэпкъым и IэпэIэсэхэм, дыщэкIхэм, пщафIэхэм я 
мастер-классхэр, зэхьэзэхуэхэр, джэгухэр, ди республикэм 
зэрызыщагъэпсэхуну путёвкэхэр щагъэджэгунущ, нэ-
гъуэщI Iуэхугъуэ хьэлэмэтхэри къащыпэплъэнущ КъБР-м и 
стендым къекIуэлIэнухэм. 

Дыгъэгъазэм и 9-м, Къэбэрдей-Балъкъэрым и махуэу 
ВДНХ-м щыхухахынум, ирихьэлIэу бизнесым, егъэджэны-
гъэм, щэнхабзэм епха программэ убгъуахэр хьэщIэхэм 
щхьэкIэ ягъэхьэзырынущ. Абыхэм папщIэ къызэрагъэ пэ-
щынущ концерт хьэлэмэтхэр, щэнхабзэмрэ гъуазджэмрэ я 
лэжьакIуэхэм я зэфIэкIхэм я гъэлъэгъуэныгъэхэр, щIэны-
гъэ-егъэджэныгъэ программэхэр, «стIол хъурейхэр», 
«Iуащ хьэмахуэ и тхьэмахуэ» теплъэгъуэр, лъэпкъ шхыны-
гъуэхэр, Къэбэрдей-Балъкъэрым теухуа кинофильмхэр, 
нэгъуэщI гъэщIэгъуэн куэд.

«Урысей» дунейпсо гъэлъэгъуэныгъэ-зэхуэсыр ВДНХ-м 
щекIуэкIыху абы кърихьэлIэнухэм Iэмал яIэнущ Къэбэр-
дей-Балъкъэрым нэхъ гъунэгъу зыхуащIыну, ди щыIэкIэ-
псэукIэхэр зрагъэщIэну, иужькIи хьэщIапIэ къэкIуэну.

 
БЭТОКЪУЭ Албэч.

 къазэрыхуеблэгъар депутатхэм зэра-
гуапэр. Абы жиIащ Урысейм и Юрист-
хэм я зэгухьэныгъэм къэралым и 
жылагъуэ-политикэ гъащIэм епхауэ 
къалэнышхуэ зэригъэзащIэр, Къэбэр-
дей-Балъкъэрым щиIэ къудамэм и 
мыхьэнэми республикэм зэ ры щы-
хэхъуар. 

- II Кавказ Ищхъэрэ юридическэ 
зэхыхьэр КъБР-м и Парламентым 
къыщызэIутхыныр псом нэхърэ нэ-
хъыфIу къэтлъытащ, ди IуэхущIапIэм 
хуэдэхэм я лэжьыгъэм и лъабжьэу 
щытыр хабзэхэращи, - жиIащ Егоро-
вэм. - Мы зэхыхьэр, зэрытщIэщи, зы-
тевухуар ЕгъэджакIуэмрэ унэтIа-
кIуэмрэ я илъэсыр егъэкIуэкIынращ. 
Абы хуэгъэзауэ ди къэралым мып-
хуэдэу мыхьэнэшхуэ зиIэ Iуэхугъуэ 
куэд къыщызэрагъэпэщыну хунэсащ, 
адэкIи пащэ. ЗэрысщIэмкIэ, мы зэхы-
хьэм ипкъ иткIэ, зэхуэс, стIол хъурей, 
лекцэ, конференц гъэщIэ гъуэнхэр 
екIуэкIынущи, фи мурадхэр къывэхъу-
лIэну, Къэбэрдей-Балъкъэ рым 
 гукъэ кIыж дахэхэр здифхы жыну си 
 гуа пэщ.

КъБР-м ЦIыхум и хуитыныгъэхэр  

 хъумэнымкIэ и уполномоченнэ Зума-
кулов Борис хьэщIэхэм фIэхъус пса-
лъэкIэ защыхуигъазэм къыхигъэщащ 
цIыхухэм я хуитыныгъэхэр хъумэным 
телажьэхэр Къэбэрдей-Балъкъэрым 
зэрыщызэхуэсам къызэригъэлъа-
гъуэр республикэм пщIэ къызэрыхуа-
щIымрэ урысей зэгухьэныгъэм и щIы-
налъэ къудамэм и IуэхущIафэм ахэр 
арэзы къызэрищIымрэ. «Къыхэзгъэ-
щыну сыхуейт граждан жылагъуэ 
IуэхущIапIэхэмрэ Урысейм и Юрист-
хэм я зэгухьэныгъэмрэ зэгурыIуэны-
гъэ зэтщIылIауэ куэд щIауэ дызэры-
зэдэлажьэр, цIыхухэм дазэрыIущIэр, 
зи ныбжь хэкIуэтахэм, зи узыншагъэм 
сэкъат иIэхэм зэгъусэу зэрызащIэд-
гъакъуэр, дзэ Iуэху хэхам хэтхэмрэ я 
унагъуэхэмрэ дазэрыдэIэпыкъур, 
хъы ба рыншэу кIуэдахэр къэлъыхъуэ-
ным дызэрыхэлIыфIыхьыр, нэгъуэщI-
хэри. Апхуэдэуи къэзгъэлъэгъуэнут 
мы зэгухьэныгъэм и гъусэу, «Движе-
ние первых» щIалэгъуалэ зэщIэхъее-
ныгъэр къызэгъэпэщынми дызэры-
хэтар. Зэгухьэныгъэм хэтхэр зэфIэкI 
зиIэ, Iуэхум хэзыщIыкI защIэщ, аращ 
мып хуэдэ IуэхуфIхэр къыщIыдэкIуэр», 

- жиIащ Зумакуловым. Абы дыщIи-
гъуащ цIыхухэм я хуитыныгъэхэр 
къызэрызэпаудамкIэ закъыхуэзы-
гъазэхэм я бжыгъэр нэхъ мащIэ зэры-
хъум юристхэм я гуащIи зэрыхэлъыр. 
Ар зэхьыхьэм хэтхэм ехъуэхъуащ 
лэжьыгъэ купщIафIэ къайхъулIэну.

Юридическэ щIэныгъэхэмкIэ док-
тор, профессор, УФ-м щIэныгъэ нэ-
хъыщхьэмкIэ щIыхь зиIэ и лэжьакIуэ, 
«Социальные и гуманитарные науки» 
хъыбарегъащIэ журналым и редактор 
нэхъыщхьэ Умновэ-Конюховэ Иринэ 
жиIащ къызэрагъэпэща зэхыхьэхэм 
хуэдэхэр хабзэубзыху орган нэхъыщ-
хьэхэм зэрыщрагъэкIуэкIым, щIына-
лъэ унафэщIхэр жылагъуэ лэжьа-
кIуэхэм, щIэныгъэлIхэм зэрадэла-
жьэм мыхьэнэшхуэ иIэу къызэри-
лъытэр. Абы фIыщIэ хуищIащ 
Уры  сейм и Юристхэм я зэгухьэны-
гъэм и Къэбэрдей-Балъкъэр щIына-
лъэ къудамэм и унафэщI Къазджэрий 
Эммэ зэIущIэр гугъу зыдригъэхьу 
къызэрызэригъэпэщам папщIэ. Къи-
щынэмыщIауэ, хьэщIэм къыхигъэ-
щащ КъБР-м и Парламентым и Уна-
фэщI хэри. 

Зэхыхьэм хэтхэм фIэхъус псалъэкIэ 
зыхуагъэзащ КъБР-м и Iэтащхьэмрэ 
Правительствэмрэ я лIыкIуэу КъБР-м 
и Парламентымрэ суд IуэхущIа-
пIэхэмрэ щыIэ ДыщэкI Мадинэ, 
 КъБР-м и прокурорым и къуэдзэ Бе-
лов Сергей, УФ-м ЮстицэмкIэ и ми-
нистерствэм и управленэу КъБР-м 
щыIэм и унафэщI Кужонов Жанте-
мыр, КъБР-м щIалэгъуалэм я Iуэху-
хэмкIэ и министр Лу Азэмэт, КъБР-м 
и Жылагъуэ палатэм и унафэщI Берд 
Хьэзрэталий, КъБР-м ис муслъымэн-
хэм я дин IуэхущIапIэм и унафэщIым 
и япэ къуэдзэ Мысыр Хъызыр, Нал-
шык къалэмрэ абы къедза жыла-
гъуэхэмрэ щыIэ чыристан члисэхэм я 
дин гъуазэ Бобылёв Валентин, сымэ, 
нэгъуэщIхэми.

ЗэIущIэм хэтхэр адэкIэ тепсэ-
лъыхьащ гъэсакIуэм и лэжьыгъэр 
юридическэ щIэныгъэм къызэ рыщы-
сэбэпым.

БАГЪЭТЫР Луизэ.

узыншагъэмкIэ сэбэпу езыхьэкI щIалэ-
гъуалэм я дежкIэ тыгъэшхуэщ. Сыныво-
хъуэхъу жылэм щыпсэухэм юбилей да-
хэмкIэ. Дэтхэнэ унагъуэми узыншагъэрэ 
зэIузэпэщыгъэрэ илъыну си гуапэщ, - 
жиIащ щIыналъэм и Iэтащхьэм. 

АдэкIи зрагъэужьынущ

АБХЪАЗ.  Сыхъум блыщхьэ кIуам 
къыщызэIуахащ "VISIT АPSNY" IV ду-
нейпсо турист форум. Ар екIуэкIынущ 
жэпуэгъуэм и 18 пщIондэ. Зэхуэсым и 
къызэгъэпэщакIуэ, Абхъазым туриз-
мэмкIэ и зэгухьэныгъэм и президент 
Калягинэ Аннэ къызэрыхигъэщащи,  
хабзэ хъуауэ, ар республикэм и щыхьэ-
рым щызэхашэ икIи иджы абы нэхъри 
зрагъэубгъуну я мурадщ. 

- Ди къарур хуэунэтIащ туристхэм илъэс 
псом ди деж зыщагъэпсэхуфын хуэдэу 
Iуэхур зэтедухуэным. Дыхуейщ ди хьэ-
щIэхэм IуэхутхьэбзэфIхэр яхуэтщIэну.  
Иужь илъэсхэм нэгузегъэужьыпIэ куэд 
диIэ хъуащ, къыщыувыIэ хьэщIэщхэр ед-
гъэфIэкIуащ. Туризм IэнатIэм зе-
гъэужьыныр мыхьэнэшхуэ зиIэ Iуэхущ 
икIи сыщогугъ а бизнесым щылажьэхэр 
ди форумым къыхыхьэну,- жиIащ Каля-
гинэм. 

УЭРДОКЪУЭ Женя. 



Дунейм
щыхъыбархэр





№125 (24.563) 2023  ГЪЭМ  ЖЭПУЭГЪУЭМ  И  194

Фэеплъ

РЕДКОЛЛЕГИЕМ  ХЭТХЭР:

ЖьэкIэмыхъу Маринэ (унафэщI-
редактор), Шир дий Маринэ (уна-
фэщI-редактор), Къаншокъуэ Эллэ 
(жэуап зыхь секретарь), Къардэн 
Маритэ, Къумахуэ Аслъэн, Нэ-
щIэпыджэ Замирэ, Чэ рим Мариан-
нэ, Щхьэ щэмыщI Изэ.

Редактор  нэхъыщхьэ 
ЖЫЛАСЭ  Заурбэч

ТЕЛЕФОНХЭР:
редактор нэхъыщхьэм, секретарым - 42-56-19;  

унафэщI-редакторхэм 40-48-54, 40-06-33; жэуап 
зыхь  се кре тарым - 42-22-82;  секре тариатым -                                 
42-22-66.

КЪУДАМЭХЭМ: политикэмкIэ, жылагъуэм рэ 
лъэпкъ IуэхухэмкIэ - 42-22-86; къуажэ гъа щIэм рэ 
эко номикэмкIэ - 42-57-59; щэнхаб зэм кIэ -  42-75-36; 
егъэ джэ ны гъэмрэ щIэ ныгъэмкIэ -  40-15-31; хъы-
барыщIэхэмрэ спор тымкIэ - 42-22-88,  42-60-53,  
 42-22-89; зэдзэ кIакIуэхэм -  42 -21-88;   корректор хэм 
- 42-60-27; ЭВМ-м и операторхэм - 42-22-84; 
 компьютер IэнатIэм - 42-26-41; сурэттеххэм - 
 42-75-78, 42-63-64. 

КъыдэзыгъэкIхэмрэ редакцэмрэ
я хэщIапIэр: 360030,  КъБР,

Налшык къалэ, Лениным и уэрам, 5

Газетыр 2016 гъэм дыгъэгъазэм                    
и 19-м Печатым и хуитыныгъэр                

хъу мэнымкIэ Къэбэрдей-Балъкъэр 
щIы налъэ IуэхущIапIэм ятхащ

ПИ № ТУ07-00117-м щIэту.

12+
Индексыр П 5894
Тиражыр 1.617
Заказыр №2274

Теддзэ тхыгъэхэм къы-
щыхьа бжыгъэхэм, къы-
щаIэта Iуэхугъуэхэм я пэжа-
гъымкIэ ахэр зытхахэм нэсу 
жэуап яхь. Авторхэмрэ редак-
цэмрэ я Iуэху еплъыкIэр зэте-
хуэ зэпыту щыткъым.

Газетыр Iэ тезыдзахэм яхуэ-
хьы ныр и пщэ дэлъщ КъБР-м 
федеральнэ пощт зэ пы щIэ-
ныгъэхэмкIэ и управленэм.

Тел.: 76-01-28, 76-01-10

МЫ КЪЫДЭКIЫГЪУЭМ 
ЕЛЭЖЬАХЭЩ:

жэуап зыхь  сек ретарым и къуэ-
дзэ  ДыщэкI Соня, корректорхэу 
Щоджэн Иннэ (1, 4-нэ нап.), 
Инэрокъуэ Азэмэт  (2, 3-нэ нап.). 

КомпьютеркIэ газетым и теп-
лъэр ящIащ Ныр Саидэ, Мэл ба-
хъуэ Анжелэ.

Сурэтхэм елэ жьар Бицу Жан-
нэщ.

«Издательство 
«Южный регион» 

ООО-м щытра дзащ.

357600, Ставрополь 
край, ЕсэнтIыгу къалэ, 
Никольскэ уэрам, 5-А

Газетым Iэ традзэн 
 хуейщ сыхьэт 20-м, щыт-
радзар сыхьэт 20.00-рщ.

Зы илъэсым газетыр      
156-рэ къыдокI.

ЛъапIэныгъэхэмрэ хъугъуэфIыгъуэхэмрэ я лъабжьэу
Бахъсэн  щIыналъэ

Бахъсэнёнкэ къуажэм 
ЩэнхабзэмкIэ и унэм ще-
кIуэкIащ «ХьэщIэщ» рес-
пуб ликэпсо фестивалыр. 
КъБР-м и Iэтащхьэм и уна-
фэкIэ ар къызэрагъэпэ-
щащ  республикэм  ЩIа-
лэгъуа лэм я IуэхухэмкIэ и 
министерствэмрэ «Къэ-
бэрдей-Балъкъэр» уры-
сейп со те лера ди оком па-
ниемрэ. 

ФЕСТИВАЛЫР хуэунэтIащ 
лъэпкъым къыдекIуэкI хаб-
зэ дахэхэр, щэнхабзэр, нэ-
хъыжьхэмрэ щIалэгъуа-
лэмрэ яку дэлъ зэпыщIэны-
гъэр хъумэным. Абы хыхьэу 
республикэм и хъыбарегъа-
щIэ IэнатIэхэм я лэ жьа-
кIуэхэм нэтынхэр трахыурэ 
телевиденэмкIэ къатыж. 

Зэхыхьэ гуапэм хэтащ Ба-

Налшык жэпуэгъуэм и    
14-м щекIуэкIащ Кавказым-
рэ Кавказ АдрыщIымрэ 
щыпсэухэм къафэмкIэ я 
лъэпкъыбэ чемпионат. Ар 
къызэрагъэпэщащ зэфIэкI 
зиIэхэм защIэзыгъакъуэ 
«Вершины Кавказа» акаде-
мием и лэжьакIуэхэу Мам-
бэт Земфирэрэ Шаховэ Ека-
теринэрэ.

ЧЕМПИОНАТЫМ зэхуишэ-
сащ ныбжьыщIэ 1000-м     
щIигъу. Щэнхабзэ зэхыхьэр 
зэныбжьэгъугъэм и пшыхь 
гуапэ хъуащ. 

Чемпион цIэр хуагъэфэ-
щащ цIыхубэ къафэхэмкIэ 
«Псыгуэнсу» ансамблым. Зэ-
пеуэм и саугъэт нэхъыщхьэр 
къахьэхуащ «Амра» (Бахъсэн 
къалэ), «Дыгъэшыр» (Нарт-
къалэ), «Шардан» (Щхьэлы-
къуэ къуажэ) ансамблхэм. 
Зэпеуэм щытекIуахэмрэ къы-
хэжаныкIахэмрэ щIыхь 
тхылъ хэмрэ саугъэтхэмрэ 
ира тащ. 

Сыт хуэдэ газетми и IэнатIэ нэхъ гугъу ды-
дэхэм ящыщщ секретариатыр. Абы и уна-
фэщIым - жэуап зыхь секретарым - и пщэ 
къы дэхуэ къалэнхэм я гугъу пщIын къудей-
ми зэман мащIэ пфIихьынукъым, ахэр бгъэ-
зэщIэныр къыдогъанэри. «Адыгэ псалъэ» 
газетым и апхуэдэ IэнатIэм илъэс куэдкIэ 
пэрытащ хъыджэбз жан, и лэжьыгъэм 
хуэIэижь, цIыху гуапэ Гъурыжь Мадинэ 
Хьэз рэталий и пхъур. 

НАЛШЫК къыщалъхуащ Мадинэ, абы дэт 
курыт школ №23-м нэхъыфIхэм хабжэу ще-
джащ. КъБКъУ-м филологиемкIэ и инсти-
тутыр, итIанэ Кавказ Ищхъэрэм къэрал къу-
лыкъумкIэ и академиеу Дон Iус Ростов къалэм 
дэтым журналистикэмкIэ и факультетыр ди-
плом плъыжькIэ къиухащ. Ар газетым и вы-
пускающэу, жэуап зыхь и секретарым и къуэ-
дзэу, жэуап зыхь секретару лэжьащ. 

Мадинэ щIэныгъэфI зэрыбгъэдэлъым, зэ-
ры губзыгъэм, журналистикэм зегъэужьыным 
хэлъхьэныгъэфI зэрыхуищIыфынум гу къы-
лъа тэри, Ростов дэт академием щезыгъэджа-
хэм я аспирантурэр къыхуагъэлъэгъуат, ауэ 
абы щIэтIысхьатэкъым, и унагъуэ Iуэхухэм 
три щIыхьри. «Российская газета»-м я лэжьы-
гъэ къызэгъэпэщыкIэм щыгъуазэ защIыну ди 
республикэм щыщ журналист гуп Москва ща-
гъэкIуами Гъурыжьым щытхъу иIэу къигъэзэ-
жат, я деж щылэжьэну ирагъэблэгъахэм яхэту 
и цIэри къраIуат, ауэ абыи тегушхуатэкъым. 
Къыщалъхуа республикэм щыпсэуну, щылэ-
жьэну нэхъ къызэрищтэрт а здрагъэблэгъа-
хэм щIэмыкIуам и щхьэусыгъуэри.

Жэуап зыхь секретару щылэжьам и гугъу 
пщIымэ, а IэнатIэр абы нэхърэ нэхъыфIу 
къызэзыгъэпэщын гъуэтыгъуейт. Журналист-
хэм ятхами, къэрал къулыкъущIапIэхэм я 
пресс-IуэхущIапIэхэм къагъэхьми, щIэ джы-
кIакIуэхэм я тхыгъэми - зы махуэм къриубыдэу 
абы и стIолым къытехутэрт тхыгъэ, сурэт пщIы 
бжыгъэхэр. А псори зэхэдзыным, зэдзэкIып-
хъэхэр, зэлэжьыжыпхъэхэр ар зи къалэнхэм 
ятегуэшэным, иужькIэ ахэр зыхуэфащэ на-
пэкIуэцIхэм зэрырагъэувэм и нэIэ тетащ Ма-
динэ. Абыи и закъуэкъым – ягъэхьэзыр къы-
дэкIыгъуэм корректорхэр, номерыр зи пщэ 
дэлъ редакторыр къыщеджэкIи, щыуагъэхэр 
щызэрагъэзэхуэжкIи, редактор нэхъыщхьэм 
Iэ тридзэным щыхуагъэхьэзыркIи, газетыр ти-
пографием щраткIи – газетым зы «лъэбакъуи 
ичыртэкъым» Мадинэ имыщIэу. И лэжьапIэ 
пэшым щIэсу умыгъуэтмэ, газетым и компью-
тер IэнатIэм щылажьэхэм яхэсу арат – абыхэ-
ми щIэх-щIэхыурэ «яхэпщэфIыхьырт» ар. 
ЖытIэну дызыхуейращи, Мадинэ и лэжьы-
гъэм хуэIэижьт, езым хуэдэхэм япебгъауэкIи, 
зэратекIуэнум шэч къытумыхьэми хъуну. 

Лэжьыгъэр зэфIэмыхьэным Iуэхур нэсмэ, 
унафэщIым хэлъын хуей ткIиягъи къызыкъуи-
хырт Гъурыжьым. Номерым кIуэну тхыгъэ зы-
гъэхьэзырын хуей корреспондентым нэгъуэщI 
Iуэху япэ иригъэщмэ, «Мадинэ къысхуидэну-
къым» – арат и щхьэм илъыр. 

Гу къабзэрэ псэ нэхурэ зиIа, зэхэщIыкI куукIэ 
Тхьэр зыхуэупса ди Мадинэ цIыхур, гъащIэр 
фIыуэ зылъагъут, ныбжьэгъугъэр зылъытэт. 
Махуэ къэс зэ нэхъ мыхъуми абы и деж щIэ-
мыхьэ къытхэтткъым дэ, тхыгъэ ттынуми, 
пщэ рылъыщIэхэр къытхуащIынуми. Абы къы-
зыхуэтыншэу зэтриублэрт редакцэм щIэлъ 
лэжьыгъэ псори. НэгъуэщI Iуэху гуэркIэ убгъэ-
дыхьами, абы зэи укъигъэщIэхъунутэкъым. 
Ар ящыщт цIыхум и гъащIэр нэхъ тынш, лъэ-
пощхьэпоуншэ зыщIыну хущIэкъу псэ къаб-
зэхэм. 

Игури и псэри адыгэ газетым етауэ илъэс 
щэщIым щIигъукIэ зэрылэжьар гулъытэншэ 
хъуакъым – абы къыхуагъэфэщащ Къэбэр-
дей-Балъкъэр Республикэм и Парламентым, 
Урысей Федерацэм Cвязымрэ цIыхубэ комму-
никацэхэмкIэ и министерствэм, УФ-м и Жур-
налистхэм я зэгухьэныгъэм я щIыхь тхылъхэр, 
щIэх-щIэхыурэ и цIэр фIыкIэ къраIуэу, ахъшэ 
саугъэтхэмкIэ ягъэпажэу щытащ.

… Хьэлэлагъыр, зэхэщIыкI куумрэ цIыхугъэ 
инымрэ IэщIагъэ, щIэныгъэ гуэрым епхауэ 

хъ сэнёнкэ къуажэм Щэнха-
бзэмкIэ и унэм и лэжьа-
кIуэхэр, къуажэдэсхэр. Абы  
щагъэлъэгъуащ уна гъуэм и 
лъапIэныгъэхэр,  гъуазджэ, 
щэнхабзэ хъугъуэ фIыгъуэ-
хэр, жьымрэ щIэмрэ я зэ-
пыщIэныгъэхэр, пщIэр, нэ-
мысыр, адыгагъэр.

Фестивалыр къа фэрэ уэ-
рэдкIэ гъэнщIауэ щытащ. 
Ар ягъэдэхащ «Кавказ» 
цIыхубэ ансамблым и уэ-
рэджыIакIуэхэм, республи-
кэм и артистхэм. 

Фестивалыр щхьэпэщ 
адыгэ лъэпкъым къыдэгъуэ-
гу рыкIуэ хабзэ дахэхэм, 
хьэл-щэнхэм щIэблэр ири-
гушхуэу къэгъэхъунымкIэ, 
нэгъуэщI лъэпкъхэм щыщ-
хэр абыхэм щыгъэгъуэ-
зэнымкIэ. Адыгэм ижь-
ижьыж  лъандэрэ хьэщIэр  
зыпищI щыIэтэкъым. Арат 
пса лъэжьым щIыжиIэр: «Ады-
гэм хьэщIэ и щIасэщ». Хьэ-
щIэм хьэ,щIагъэ зэрырахыр и 
ныбжьратэкъым, атIэ зэры-
хьэщIэрт ягъэнэхъыщ хьэр.

ТЕКIУЖЬ Заретэ.

Мадинэ дыхуэныкъуэщ

щыт лъапIэныгъэхэу къэтлъытэркъым дэ - а 
щэнхэр зыхэлъым ар и дуней тетыкIэщ, и цIыху 
хэтыкIэщ. Мадинэ дахэ нобэ къытхэмытыжми, 
редакцэм и лэжьакIуэхэм куэд яхэбгъуэтэн-
къым абы и цIэр щIэх-щIэхыурэ къизымыIуэ, 
IуэхущIафэу иIахэмрэ цIыху хэтыкIэ дахэу 
бгъэ дэлъамрэ зигу къэзымыгъэкIыж. Ап хуэ-
дэу цIыхум лэжьапIэм ущыхуэныкъуэну куэ-
дым я дежкIэ фIэщхъугъуейщ, ауэ ар пэжщ 
икIи дэтхэнэ зыри абы щыхьэт дытехъуэфы-
нущ.

 Апхуэдэт ди ныбжьэгъуфI, лэжьэгъу икIи 
шыпхъу пэлъытэ Гъурыжь Мадинэ. Ди лъэпкъ 
хабзэмрэ нэмысымрэ зи Iэпэгъуу, нэхъыжьхэм 
я псалъэр зи гъуазэу щыта хъыджэбзым и 
хьэл-щэным щызэхэухуэнат адыгэ пщащэм и 
къабзагъыр, ныбжьэгъум и пэжагъыр, пхъум 
и щабагъыр, гумащIагъэр, анэкъилъхум и Iэ-
фIагъыр. Гъурыжьхэ Хьэзрэталийрэ Нафи-
лэрэ я унагъуэ дахэм къыщыхъуа Мадинэ и 
адэ-анэм, и дэлъху, шыпхъу нэхъыжьхэм къы-
халъхьа хьэл-щэныфIхэм хигъахъуэ зэпыту 
къэгъуэгурыкIуащ. Шэч къытедмыхьэу жы-
тIэфынущ: сэбэп зыхуэхъуфынум абы зы-
щыщIимыгъэкъуа къэхъуакъым. Уи щэху 
епхьэлIэнкIи хуэдэ гъуэтыгъуейт. ЦIыхур и 
щхьэ ирилъытырт, гузэвэгъуэ зиIэм ар дигъэп-
сынщIэфырт, гуфIэгъуэ зиIэми, езым ейм 
хуэдэу, диIэтыфырт. Аращ абы и цIэр щыжыд-
мыIэ, ар дигу къыщыдмыгъэкIыж махуэ щIа-
гъуэ дэмыкIыу ди бзэгупэм щIытелъыр абы и 
IуэхущIафэхэр, и дуней тетыкIар, и гушыIэхэр. 

ИпэжыпIэкIэ, Мадинэ хуэдэ цIыху уи гъа-
щIэм хэтыныр насыпышхуэщ икIи абы къи-
гъэщIа илъэс бжыгъэ мащIэм хузэфIэкIахэм, 
и дуней тетыкIам и гугъу щIэтщIыжри жэпуэ-
гъуэм и 18-м абы и ныбжьыр илъэс бжыгъэ да-
хэ ирикъуну зэрыщытам и закъуэкъым - абы 
игъэлъэгъуа щапхъэр щIэблэм, мы тхыгъэм 
еджэхэм зыхалъхьэныр тфIэтэмэмщ, жыпIэ-
нурамэ, цIыхуфIу дунейм узэрытетыфынур я 
фIэщ тщIыну дыхуейщи аращ. Мадинэ хэлъа 
гумащIагъэм, гулъытэм хуэдэ хуабжьу хуэны-
къуэщ нобэрей дунейр, ди зэхэтыкIэр. 

ПхужымыIэным хуэдизу гущIыхьэщ Мадинэ 
блэкIа зэманым иту и гугъу зэрытщIыр - 2016 
гъэм накъыгъэм и 13-м дунейм ехыжащ а 
цIыху псэ къабзэр. «Дуней цIыхутэкъым ар» 
ху жаIэ икъукIэ гуапэу, щабэу цIыхухэм яху-
щыту, и зэран нэгъуэщIым иримыгъэкIыным 
хущIэкъуу псэуам. Апхуэдэу щытащ ди Мади-
ни - и дэтхэнэ зы махуэри Iуэху дахэкIэ, гуапа-
гъэкIэ гъэнщIауэ дунейм тетащ. 

Дыхуэарэзыщ шыпхъум хуэдэу дызыхищIэу, 
къытхуэIэфIу къытхэта хъыджэбз щыпкъэм. 
АхърэткIэ гуфIауэ Тхьэм къыщIигъэкI! А 
бзылъхугъэ цIыкIум и фэеплъ вагъуэ нэхур 
иджыри куэдрэ щреблэ уафэ джабэм...

«Адыгэ псалъэ» газетым и лэжьакIуэхэр.

Зэпеуэхэр

КъэфакIуэхэм я зэхьэзэхуэ
Зэпеуэм ирагъэблэгъащ 

Японием щыщ къэфакIуэ 
икIи блогер, илъэс 20 ныб-
жьым ит Нозаки Тайга. Ар Ин-
тернетым и социальнэ сайт-
хэм цIэрыIуэ щыхъуащ Кав-
каз Ищхъэрэм щыпсэу 
лъэпкъ хэм я щэнхабзэм зэ-
рыдихьэхымкIэ. Иджыри к у-
рыт еджапIэм щыщIэсым 
кав каз лъэпкъхэм я тхыдэм 
дихьэхат Нозаки. Ди къа фэ-
хэр къыщилъэгъуам къы щы-
щIэдзауэ, зэуэ дихьэхащ мы 
Iуэхум. Тайга Интернет ви-
деодерс Iэмалыр къигъэсэ-
бэпурэ зы илъэсым къри-
убыдэу къафэхэм зыхуигъэ-
сащ. Псом хуэмыдэу лезгин-
кэр зыхилъхьэ щыIэкъым. 
Кавказ лъэпкъхэм я щэнхаб-
зэр зигу дыхьа япон щIалэ-
щIэм, езым абы зыхуи-
гъэсэным къищынэмыщIауэ, 
гуп зэригъэпэщауэ Японием 
и къалащхьэм ди къафэхэм 

щыхуегъасэ. Тайга ещIэ 
адыгэ, шэ шэн, куржы, осетин 
къа фэхэр. Токио дэт шхапIэ 
инхэм ирагъэблагъэурэ 
абыхэм къыщофэ, пшыхьхэр 
егъэдахэ. «Адыгэ лъэпкъ 
къа фэхэр зыхуэбгъадэ хъун 
щымы Iэщ!», - жеIэ щIалэм. 

Абы и щыхьэтщ лъэпкъ 
къа фэхэр абы Токио и уэра-
мхэми шхапIэхэми зэры-
щигъэзащIэр. Мы зэманым 
абы кур жыбзэр, осетиныб-
зэр, уры  сыбзэр, адыгэбзэр, 
адыгэ къафэхэр зрегъащIэ, 
Кавказым ис лъэпкъхэм я 
фэилъхьэгъуэхэр зэхуехьэс, 
Урысей кинематографием, 
Кавказым и тхыдэм, лъэпкъ 
шхыныгъуэхэм зыщегъэ-
гъуазэ. Тайга и мурадщ кав-
каз лъэпкъхэм я щэнхабзэм 
Японием исхэр хигъэгъуэзэ-
ну. Адыгэ щIалэгъуалэм Тай-
га захуегъазэ лъэпкъ щэнха-
бзэр, тхыдэр яхъумэну.

БЖЬЫХЬЭЛI  Розэ.

Налшык и универсальнэ спорт комплексым иджыблагъэ ще-
кIуэкIащ грэпплингымкIэ урысейпсо зэхьэзэхуэ, абы нэмыщI 
щхьэхуэу зэхэтащ щIыналъэхэм я зэпеуэ.

ГРЕППЛИНГЫР мыдрей бэнэкIэ лIэужьыгъуэхэм къазэ рыщ-
хьэщыкIыр я фащэхэм и закъуэкъым. Абы и хабзэмкIэ уи хьэрхуэрэ-
гъум и Iэпкълъэпкъ гуэр бгъэузыну, и пщэр щыбубыдыкIыну ухуитщ, 
текIуауэ къалъытэри апхуэдэ Iэмалхэр нэхъыфIу къэзыгъэсэбэ-
парщ. 

Урысейпсо зэхьэзэхуэм хэтащ цIыху 200-м нэблагъэ, илъэс 14-15 
хъу хэр щхьэхуэу, илъэс 16-17 хъухэр нэгъуэщI гупу. Зэпеуэм хэта ба-
лигъхэр Кавказ Ищхъэрэм и щIыналъэхэм я лIыкIуэхэрт. Ныб-
жьыщIэхэри балигъхэри зэхэту щIэбэнащ медаль комплект 28-м.

ЩIыналъэхэм я зэпеуэм хэтахэр илъэс 14 ирымыкъуа цIыкIухэрт. 
Абыхэм я бжыгъэр 200-м щIигъурт. 

МахуитIкIэ екIуэкIа зэхьэзэхуэхэм къарикIуахэм хэплъэжа нэужь, 
япэ команднэ увыпIэр Къэбэрдей-Балъкъэрым и бэнакIуэхэм ира-
тащ. ЕтIуанэ хъуащ Шэшэным и спортсменхэр, ещанэр Ингушым 
щыщхэм ялъысащ.

Зэхьэзэхуэм щытекIуахэмрэ къыхэжаныкIахэмрэ я нэхъыбэм спор-
тым и разряд зэмылIэужьыгъуэхэмкIэ щыIэ мардэхэр ягъэзэщIащ, 
языныкъуэхэм - Урысей Федерацэм спортымкIэ и мастер цIэ лъапIэр 
къыхуагъэфэщащ.  

ХЬЭЩЫКЪУЕЙ  Олег.

Иужьрей илъэс зыбжанэм ХьэтIохъущокъуэм и жыг 
хадэм зэхъуэкIыныгъэфIхэр игъуэтащ. Иджыпстуи 
абы щызэпыуркъым бжьыхьэ лэжьыгъэхэр.

КАВКАЗ Ищхъэрэм щынэхъинхэм ящыщ Налшык пар-
кыр зэманым декIуу зэIузэпэщ щIыныр нобэ кърахьэжьа 
Iуэхукъым. Сыт хуэдэ лъэхъэнэри къащти, ар щымыдэ-
харэ республикэм и унафэщIхэм я нэIэ щытемытарэ 
къэщIэжыгъуейщ, сыту жыпIэмэ, къэралпсо мыхьэнэ 
зиIэ Долинск и курортхэм цIыхушхуэ кърашалIэрт, 
абыхэм я нэгу зыщиужьынрэ зыщаплъыхьынрэ яIэн 
 хуейт. Унагъуэхэм щахъумэ пасэрей сурэтыжьхэм нэхъ-
рэ нэхъ щыхьэт дэнэ къипхын паркым и блэкIар уи нэкIэ 
зэбгъэлъагъун щхьэкIэ. 

Къэралыр лъэлъэжа нэужь абыхэм ягъуэта щытыкIэм 
хэти щыгъуазэщ, ауэ куэд и уасэщ совет архитектурэ 
гъэпсыкIэм тет а ухуэныгъэ быдэхэр, уардэхэр нобэм 
къы зэрысар. Иджы къэрал, лъэпкъ, щIыналъэ пэхуэ щIэ-
хэм я фIыгъэкIэ а щIыпIэхэр къагъэщIэрэщIэж, нэхъа-
пэм щымыIа щIэ куэди яухуэ, блэкIамрэ къэкIуэнумрэ я 
теплъэхэр зыуэ щызэпащIэу.

Ди республикэм и къалэхэм ягъуэтын хуей теплъэхэр 
щаубзыху программэхэм Iуэхугъуэ куэд щызэпалъыт, 
къыдэкIуэтей щIэблэм я псэуныгъэм, я дуней еп лъы-
кIэмрэ я гупсысэмрэ зегъэужьыным, блэкIам пщIэ хуа-
щIу къэгъэтэджыным теухуауэ. Къэтщтэнщи, куэд щIа-
къым ХьэтIохъущокъуэм и жыг хадэм и къуэкIыпIэ лъэ-
ныкъуэр (Налшык псы Iуфэм нэсыху) зэи къамыгъэсэбэ-
па щIыуэпс къабзэр щытепщэ щIыпIэу зэрыщытарэ. 
Паркым зыщиубгъу а щIыпIэхэм елэжьу щIадзащ икIи 
къуацэ зэщIэкIарэ жыгыу зэхэта уэххэр дахащэу къыда-
гъэкъэбзыкIащ, жыг лъагэ къабзэхэр игуэшарэ абыхэм 
я лъащIэхэр удзыпцIэ дахэу дэкIуейуэ. Псы Iуфэм екIуа-
лIэу яухуа лъэс лъагъуэхэм тету цIыхухэм заплъыхь, я   
нэгу зрагъэужь, жьы къабзэкIэ мэбауэ.

А щIыпIэ зэгъуэкIхэм зэхъуэкIыныгъэшхуэхэр ягъуэ-
тащ Хьэсэней лъэмыжым нэсыхукIэ. Паркым и кум къы-
щыщIэдзауэ дэкIуей сэмэгурабгъу лъэныкъуэри мэз 
цIыкIу гуэрэну щытащ, Долинск лъэныкъуэкIэ къыщы-
щIэдза псы Iуфэхэм цIыху щыземыкIуэ лъэс лъагъуэ 
нэшэкъашэ фIэкIа имыIэу. Щэбэтымрэ тхьэмахуэмрэ 
зэхэт Хьэсэней бэзэрым щэхуакIуэ кIуэ къалэдэсхэр 
зэрызекIуэр абыкIэт, зыкIи къатемыпсынщIэ пэтми. 
Иджыблагъэ абдежым щаухуащ и кIыхьагъкIэ дэкIуей 
асфальт лъэс зекIуапIэ зэпэщ, уэздыгъэхэмкIэ къэ-
гъэнэхуарэ, кIэрыхубжьэрыху идзапIэхэр ирикIуэу тету. 
Абы утету псы Iуфэм тыншу дэнэ щIыпIэкIи ущыIухьэфы-
нущ. Псы ехыпIэхэми дэкIуеипIэхэмрэ гъущI убыды пIэ-
хэмрэ хуащIащ, хэти тыншу дыхьэу зыщиплъыхь хъууэ. 

А щIыпIэм упызыщIэ лъэс лъагъуитI ищхьэмкIи щау-
хуащ, Ахэр нэхъ бгъуфIэщ, цIыху нэхъыбэ щызэблэ кIы -
фын хуэдэу. КъищынэмыщIауэ, тетIысхьэпIэ дахэхэмкIэ 
къэгъэувыхьа удз гъэгъа гъэкIыпIэ хъуреишхуэхэр зэрыт 
утыку ин зырызи яIэщ, иджыпсту псоми къалъыхъуэ ды-
гъэпсыр хуиту тридзэу. Лъэс зекIуапIэм и адрыщIымкIэ 
лэжьыгъэм зэрыщыпащэр нэрылъагъуу, жьы хъуа жыг 
зыбжанэ ирахауэ щызэтелъщ, лъэс гъуэгухэм абыкIи 
зэраунэтIынур гурыIуэгъуэу.

Къуацэу зэхэта щIыпIэхэр зэман кIэщIым къриубыдэу 
цIыху кIуапIэ хъуащ. Иджы Долинск хьэблэм парк 
кIуэцIымкIэ укIуэн щхьэкIэ гугъу уехьынукъым: нэхъа-
пэм щыIа лъагъуэ закъуэм бгъурыуващ зэуэ гъуэгуищ, 
узыхуейр къыхэпхыну ухуиту, ящыщ зыр лъа къуэры-
гъажэкIэ къэзыжыхьхэм хухэхауэ. Абыхэм я дэтхэнэри 
паркым и кум къэса нэужь зыхыхьэж лъэс лъа гъуэ нэ-
хъыщхьэм узэрытехьэжу щыта, Совет лъэхъэнэм яухуа 
мывэ гъэжа дэкIуеипIэшхуэм ипщэIуэкIэ иджыри зы   
щаухуащ. Абы и быдагъ хъунур хэт ищIэн, ауэ и архи-
тектурэ гъэпсыкIэкIэ къыщхьэщыкIыркъым пасэу 
 яухуам.

ЛЪОСТЭН Музэ. 

ЦIыхур зэрызекIуэ транспортым 
гъащIэм увыпIэшхуэ щиубыду къо-
кIуэкI. Нобэ ахэр апхуэдизкIэ куэд-
щи, ди гъуэгухэр абыхэм къазэ ре-
мэщIэкIыр кIуэ пэтми нэхъ зыхащIэ 
хъуащ. Иджырей цIыхумкIэ уеб лэ-
мэ мащIэщ унэм исым зы машинэ 
фIэкIа ямыIэныр. Ди къалащхьэм и 
уэрамхэм «Победа», иужь кIэ «Вол-
га» закъуэтIакъуэ фIэкIа щы земы-
кIуэу щыщыта зэманыр дэнэ щыIэж 
- дунейм зеужь, абы къы дэкIуэ Iей-
ми фIыми цIыхум зри гъэзэгъын, 
дэгъуэгурыкIуэн хуейуэ.

ЭЛЕКТРОСАМОКАТХЭР (скутер-
хэр) нобэ дэнэ и дежи цIыхухэм къа-
щыпоплъэ: жыг щIагъхэм, автобус 
къэувыIэпIэхэм, лъэс зекIуапIэхэм, 
гъуэгубгъухэм. ЛэжьапIэм, еджапIэм 
къыкIэрыхурэ кIуэрыкIуэм тету 
здэкIуэм, япэу зыхуэза скутерым 
мэшэсри, машинэм и псынщIагъым 
куэдкIэ къыкIэрымыхуу зыхуейм ешэ. 
Псом нэхърэ нэхъ тыншыгъуэр ар 
къыщыпщтам деж щыбгъэувыжыни, 
здэбгъэувын къэлъыхъуэни зэры-
хуэмейрщ - а уздынэса дыдэм деж 
къэгъани, адэкIэ уи щхьэ Iуэху зехуэ. 
А гъущIышхэр зыми хуехужьэну-
къым, хуэдыгъунукъым, хуэгъэкIуэтэ-
нукъым, ар къызэрепхуэкIыну зэ-
маным пэкIуэ уасэр япэщIыкIэ 
иумытауэ. ЗэгурыIуэныгъэ псори 
зэрекIуэкIыр спутник зэпыщIэны-
гъэмкIэщ. Ахъшэр епта? - IункIыбзэр 
зэрыIуах кодыр уи Iэрылъхьэщ. Дауэ 
щымытми, лъакъуэрыгъажэщ, 
цIыхумкIэ шынагъуэкъым. АтIэ сыт 
щыIэн абы нэхъ тыншыгъуэрэ нэхъ 
шынагъуэншэрэ… АрщхьэкIэ, цIыхум 
яфIрэ я шынагъуэншагъэрэ фIэкIа 

нэгъуэщI хэмылъу зэи зыри къежьэр-
къым, скутерхэри апхуэдэщ. Япэу 
ахэр Налшык щыщрагъэувыкIам 
къа лэдэсхэм абы хуагугъамрэ иджы 
кIуэ пэтми зэрызакъыхузэкъуихым -
рэ зэтемыхуэж хъуащ. Куэд мэт-
хьэусыхэ, ауэ зэкIэ абыхэм я псалъэм 
къикI щыIэкъым - ахэр къахэзыхьа-
хэм Iуэхум трагъэкIуэдар къыха-
хыжын хуейуэ арагъэнщ, абы кIэ щи-
гъуэтынури зыми ищIэркъым. Ар 
щIы жытIэр Москва, Санкт-Петер-
бург, нэгъуэщI къалэшхуэхэм ахэр 
щагъэмэщIэн е къыдахыжыпэн хуей 
мэхъу, бэр зэрымыарэзым къыхэкIыу.

Налшык и уэрам нэхъыщхьэхэм я 
лъэс зекIуапIэхэм, псом хуэмыдэу 
пшапэ зэхэуэгъуэм, къызэрытогуэ 

абыхэм тес ныбжьыщIэхэр. Абыхэм 
псынщIэу къажыхь. А зэман дыдэм 
хуэзэу къыдокI сабий цIыкIунитIэхэр 
зыщIыгъу адэ-анэхэри. Абыхэм яхэтщ 
зекIуагъащIэхэри, тIэкIу нэхъ къы-
дэкIуэтеяуэ дунейр яхуримыкъуу къэ-
зыжыхьхэри. Скутерхэр я хьэлъагъкIэ 
къызэрыгуэкI лъакъуэрыгъа жэхэм 
япэпщIыныр щхьэгъэпцIэжщ - 
хьэлъэщ ахэр, сабийхэм е ныбжь зиIэ 
хуитыкъуауэ къэзыкIухьхэм яжьэхи-
хьэмэ, фэбжь хахынкIэ хъуну. Ахэр 
къежьа щыхъуакIэ икIи цIыхумкIэ 
шынагъуэ хьэлъагъ щаIэкIэ, ахэр 
лъэс зекIуапIэхэм щхьэ тетын хуей? 
Апхуэдэ щытыкIэ дыдэ щыфлъагъу-
нущ паркхэми. Гъуэгу нэхъ инхэр 
транспортым яIыгъмэ, лъэс зекIуа-
пIэхэр мыдрейхэм хуэмурэ яубыдмэ, 
цIыхур хуиту щызекIуэнур дэнэ?

Скутерхэр зыхиубыдэн хуей транс-
порт лIэужьыгъуэр гъэбелджылыным 
теухуа Iуэхур зэ кърахьэжьащ, ауэ 
иджыпстукIэ унафэ пыухыкIа тра-
щIыхьауэ щыткъым, яхуэщIэнурати, 
абыхэм папщIэ къэжыхьыпIэ щхьэ-
хуэхэр ХьэтIохъущокъуэм и жыг хадэ-
ми абы ибгъуми щаухуащ, ауэ нэ-
гъуэщI щIыпIэхэм къыщажыхь зэры-
мыхъунум ткIийуэ зыри иужь ихьа-
къым, апщIондэху лъэс зекIуапIэм 
тету къэзыкIухьхэр сакъын хуейуэ 
аращ. 

ГъащIэм къыхыхьа щIэрыщIагъым 
фIыуэ къыпыкIынум нэхърэ Iейуэ 
къыдэкIуэнур щынэхъыбэм деж абы 
гъуэгу етын хуейтэкъым, ауэ, плъагъу-
рэ, къэзыжыхьхэм яIэщ абы къыхах 
дэрэжэгъуэм нэхърэ нэхъ гупсысэ куу 
зыхэмылъ нэгъуэщI Iуэху еплъыкIэ. 

ШЭРЭДЖ Дисэ.

Лъэс зекIуапIэ зэпэубыдахэр

БлэкIамрэ
къэкIуэнумрэ
щызэгъусэщ

БлэкIамрэ

